
Kamra tad-Deputati

Malta

ĦATRA TA’ CHAIRMAN

ONOR. TONIO BORG (Viċi Prim Ministru u Ministru tal-Affarijiet Barranin):  Nagħtu bidu għal din il-laqgħa tal-Kumitat u s-Segretarja tal-Kumitat qiegħda tinformani li hemm bżonn li jinħatar Chairman.  Il-Leader of the House tradizzjonalment dejjem kien iċ-Chairman ta’ dan il-Kumitat.

SKRIVANA TAL-KUMITAT:  Xi ħadd jipproponi Chairman?

ONOR. JASON AZZOPARDI (Ministru għall-Kompetizzjoni Ġusta, Negozji Żgħar u l-Konsumatur):  Nipproponi li l-Onor. Tonio Borg jinħatar Chairman ta’ dan il-Kumitat.

SKRIVANA TAL-KUMITAT:  Min jissekonda?

ONOR. DAVID AGIUS:  Nissekonda?

SKRIVANA TAL-KUMITAT:  Il-mistoqsija hi li l-Onor. Tonio Borg jinħatar Chairman ta’ dan il-Kumitat.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Onor. Tonio Borg ġie maħtur Chairman tal-Kumitat.

THE CHAIRMAN:  Ngħaddu mal-ewwel għall-item li jmiss fuq l-aġenda.

RIŻOLUZZJONI DWAR TRASFERIMENT TA’ PROPRJETÀ LILL-COMMUNITY CHEST FUND

THE CHAIRMAN:  Il-Ministru.

ONOR. JASON AZZOPARDI:  Sur President, nipproponi:
“Billi hija l-politika tal-Gvern li jippromwovi s-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta bi ħsiebu jagħti proprjetà lil Community Chest Fund b’titlu ta’ ċens temporanju, il-proprjetà kif inhi deskritt aħjar fl-abbozz ta’ ftehim imqiegħed fuq il-Mejda tal-Kamra għaż-żmien ta’ 99 sena ċens u taħt il-kundizzjonijiet li jinsabu fl-istess abbozz;

U billi huwa maħsub fil-paragrafu (d) tas-subartikolu (1) tal-artikolu 3 tal-Kapitolu 268, Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferimenti fuq imsemmija jsiru skont riżoluzzjoni speċjali tal-Kamra tad-Deputati;

Għalhekk huwa b’dan riżolut illi:

Il-proprjetà li tinsab: Ex Sisters Quarters, Mtarfa

kif deskritt aħjar fl-abbozz tal-ftehim li jinsab fuq il-Mejda tal-Kamra tiġi mogħtija b’titlu ta’ ċens temporanju lil Community Chest Fund għaż-żmien, għall-iskop u skont il-pattijiet u kundizzjonijiet imsemmija fl-istess abbozz.”.

Ħalli nispjega din ir-riżoluzzjoni fil-qosor.  Ġejna avviċinati mill-Eċċellenza Tiegħu l-President tar-Repubblika sabiex id-Dipartiment tal-Artijiet jassisti lill-Presidenza fit-tfittxija ta’ art pubblika sabiex il-Community Chest Fund twettaq proġett li għall-ewwel darba fil-pajjiż jindirizza niċċa partikolari ta’ servizzi mediċi u allura eating disorders bħal, pereżempju l-bulimia u l-anorexia.  Id-Dipartiment tal-Artijiet identifika sit fl-Imtarfa dak li kien jissejjaħ l-ex Sisters Quarters art li m’hijiex żgħira u hawnhekk qegħdin nipproponu li jkun hemm kuntratt ta’ emfitewsi għal 99 sena mal-Community Chest Fund.  Fl-istess kuntratt hawn propost li l-Community Chest Fund, wara l-iffirmar ta’ dan il-ftehim tidħol f’surface level agreement mal-Ministeru tas-Saħħa minħabba servizzi, standards u affarijiet oħra li m’iniex se nidħol fihom hawnhekk għax ma tantx nifhem fil-qasam mediku.  Il-Community Chest Fund qiegħda tintrabat – u hija mniżżla fil-kuntratt – li se jinvestu somma ta’ mhux inqas minn €1 miljun.  Dan huwa proġett innovattiv ħafna għal Malta u d-Dipartiment tal-Artijiet u l-Ministeru tas-Saħħa Ministru Cassar ħdimna flimkien b’mod assolut biex naraw dan il-proġett – kont se ngħid ħolma – iseħħ, jiġifieri li għall-ewwel darba fil-pajjiż ikun hawn provdut dawn is-servizzi u għalhekk din hija r-riżoluzzjoni fejn nipproponu l-enfitewsi ta’ 99 sena.  L-ammont stabbilit ta’ ċens huwa wieħed nominali, jidhirli li huwa madwar €800 fis-sena.  

THE CHAIRMAN:  Grazzi, Ministru Azzopardi.  Hemm xi kummenti?  L-Onor. Mizzi.

ONOR. JOE MIZZI:  Nista’ ngħid li min-naħa tagħna qed nissapportjaw din ir-riżoluzzjoni.  Iddiskutejniha bħala Grupp Parlamentari u nista’ ngħid li hemm il-ftehim li naqblu f’dan il-Kumitat u allura ma jkunx hemm għalfejn issir diskussjoni fil-plenarja imma sempliċement ngħadduha għall-vot.

THE CHAIRMAN:  Jekk m’hemmx iktar kummenti se npoġġi din ir-riżoluzzjoni għall-vot.  Il-mistoqsija hi r-Riżoluzzjoni dwar trasferiment ta’ proprjetà li tinsab ex Sisters Quarters Imtarfa lill-Community Chest Fund kif proposta mill-Ministru Azzopardi.  Dawk favur?  (Onor. Membri:  Aye)  Dawk kontra?  Dawk li jastjenu?  Agreed.

Il-mozzjoni għaddiet unanimament.

THE CHAIRMAN:  Ngħaddu issa għall-item li jmiss fuq l-aġenda.

RIŻOLUZZJONI DWAR TRASFERIMENT TA’ PROPRJETÀ LIL DIVERSI CLUBS U ASSOĊJAZZJONIJIET
THE CHAIRMAN:  Il-Ministru Azzopardi.

ONOR. JASON AZZOPARDI:  Sur President, nipproponi:

“Billi hija l-politika tal-Gvern li jippromwovi l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta bi ħsiebu jagħti proprjetajiet lil clubs u assoċjazzjonijiet b’titlu ta’ kera jew ċens temporanju, il-proprjetajiet kif inhuma deskritti aħjar fl-abbozzi ta’ ftehim imqiegħda fuq il-Mejda tal-Kamra għaż-żmien, bil-kera jew ċens, u taħt il-kundizzjonijiet li jinsabu fl-istess abbozzi;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268, Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferimenti fuq imsemmija jsiru skont riżoluzzjoni speċjali tal-Kamra tad-Deputati;

Għalhekk huwa b’dan riżolut illi:

Il-proprjetajiet li jinsabu:

1. Strutturi f’Pembroke (Malta Red Cross)

2. Dar “Osanna Pia” Triq Imrabat, Sliema (Patrijiet Sależjani)

3. Store fi Triq it-Tiġrija, Marsa (Għaqda Festi Esterni Ssma. Trinità Marsa A.D. 1975)

4. 74 Flat 1 & 74A Triq Melita, Valletta (Diabetes Association)
5. Structures fi Triq Għar Bittija, Dingli (Għaqda Filantropika Talent, Dingli)

6. Shelters fi Triq il-Kbira, Qormi (Soċjetà Pinto Qormi)

7. Shelters f’Misraħ tal-Knisja, Luqa (Banda Sant Andrija, Luqa)

8. Shelters fi Triq il-Kbira, Luqa (Banda Unjoni, Luqa)

9. Għalqa “tal-Qasab”, B’Kara (Iklin Scouts Group)

10. Site and structures fi Triq il-Ferrovija, Hamrun (1st Hamrun Scouts)

11. Art fi Triq Hamet, Xagħra, Għawdex (Xagħra Scout Group)

12. Art u strutturi f’Pembroke (Boys Scouts and Girl Guides North District)

13. Fond f’Bieb Notre Dame Floriana (Bonsai Cultural Group)

kif deskritti aħjar fl-abbozzi tal-ftehim li jinsabu fuq il-Mejda tal-Kamra jiġu mogħtija b’titlu ta’ kera jew ċens temporanju lill-clubs u assoċjazzjonijiet, imsemmija għaż-żmien, għall-iskop u skont il-pattijiet u kundizzjonijiet imsemmija fl-istess abbozzi.”.

Sur President se nelenka fil-qosor ħafna t-13-il għaqda u assoċjazzjoni billi se ngħid l-isem tal-assoċjazzjoni, x’tip ta’ kuntratt qed jiġi propost – uħud huma enfitewsi u wħud huma kera – u l-ammont ta’ kera jew ta’ ċens pagabbli propost fil-kuntratt.  Se nimxi bl-ordni kif inhuma msemmija fir-riżoluzzjoni.  

L-ewwel; Malta Red Cross – Strutturi f’Pembroke. Qed jiġi propost emfitewsi ta’ 50 sena versu ħlas ta’ ċens ta’ €500 fis-sena.  Irrid ngħid li proprjetà tirrikjedi tiswijiet strutturali sostanzjali u nikkalkolaw li r-Red Cross se tkun qed tonfoq mhux inqas minn €300,000 f’benefikati.  

It-tieni; is-Salesjani.  F’Jannar li għadda dan il-Kumitat ipprovda biex is-Salesjani jingħataw titolu ta’ kera ta’ “Dar Osanna Pia” li hemm fi Mrabat Street, però kkuntattjatna l-Komunità Salesjana fejn qalulna li minħabba li jridu jagħmlu ċertu tibdil strutturali mhux żgħir jenħtieġu loan.  Biex ikunu jistgħu jieħdu din il-loan għandhom bżonn titolu iktar b’saħħtu minn kera u għalhekk qed nipproponu hawnhekk titolu ta’ enfitewsi ta’ 50 sena versu ħlas ta’ €850 fis-sena.  Din hija dar li s-Salesjani se jkunu qegħdin jużawha bħala residenza għal persuni, partikolarment żgħażagħ, b’ċerti bżonnijiet, partikolarment li ma jkollhomx fejn joqogħdu u jorqdu u allura l-homeless.

It-tielet; l-Għaqda Festi Esterni Santissima Trinità Marsa.  Din hija l-istess sitwazzjoni.  Meta f’Jannar li għadda tajna dan l-istore bil-kera lil din l-għaqda ġejna nfurmati li hemm ruxxmata spejjeż li jridu jagħmlu u ma jistgħux jieħdu loan mill-bank minħabba li kien kera ta’ 15-il sena.  U għalhekk hawnhekk ukoll qed jiġi propost ċens ta’ emfitewsi għal 50 sena versu ħlas ta’ ċens ta’ €230 fis-sena.  

Ir-raba’; l-Assoċjazzjoni Maltija tad-Dijabete.  Ftit tal-ġimgħat ilu dawn ingħataw encroachment – proprju nhar is-Sibt li għadda attendejna għall-ftuħ uffiċjali tiegħu – u issa ħassejna u jixirqilhom ukoll, minħabba l-ispejjeż li għamlu diġà u li se jkomplu jagħmlu, titolu ta’ kera ta’ 15-il sena versu ħlas ta’ €200 kera fis-sena.  

Il-ħames; l-Għaqda Filantropika Talent Dingli.  Din hija għaqda li qed tagħmel ħafna ġid ġo Ħad-Dingli u tindirizza ħafna l-bżonnijiet edukattivi kulturali ġo Ħad-Dingli.  Hawnhekk qed jiġi propost kera ta’ 15-il sena versu ħlas nominali ta’ €100 fis-sena.  

Is-sitta; is-Soċjetà Pinto f’Ħal Qormi.  Permezz ta’ din l-għotja se nkunu qed noħolqu par condicio għax f’Jannar li għadda kien hemm is-soċjetà tal-parroċċa l-oħra u issa jkun hemm il-bilanċ billi s-soċjetà Pinto se tingħata b’kera ta’ 15-il sena versu ħlas ta’ €233 fis-sena, shelters ta’ żmien il-gwerra ġo Main Street Ħal Qormi, liema shelters ġew imnaddfa u wżati mis-soċjetà għal skop edukattiv kulturali.  Bħalissa għandhom encroachment.  

Is-seba’ u t-tmienja; iż-żewġ każini ġo Ħal Luqa.  Hawhekk ukoll qed noħolqu par condicio biex ikun hemm bilanċ.  Iż-żewġ każini, Każin Sant’Andrija u Każin Unjoni, se jingħataw shelters ta’ żmien il-gwerra b’kera ta’ 15-il sena kull wieħed u bi ħlas ta’ €233 fis-sena.

Id-disa’; L-iScouts Group tal-Iklin.  Din hija għaqda li tagħmel ħafna ġid f’dawk in-naħat, ma tantx hemm post fil-beraħ fejn wieħed jista’ jeżerċita ċerti passatempi biex ngħid hekk, apparti li l-iScouts hemmhekk jaħdmu ħafna għal skop edukattiv u scouting.  Hawnhekk qed nipproponu kera ta’ 15-il sena u ħlas nominali ta’ €100 fis-sena. 

L-10; l-iScouts tal-Ħamrun.  L-istess bħal ta’ qabilhom, fil-Ħamrun ma tantx hemm post fil-beraħ fejn wieħed jista’ jagħmel ċerta attività li tagħmel il-ġid fil-komunità.  Is-sit m’huwiex żgħir, bażikament huwa l-main headquarters tal-1st Ħamrun Scouts, qed jiġi rakkmandat kera għal żmien ta’ 15-il sena versu ħlas ta’ €1,000 fis-sena bħala kera.  

Il-11;  Xagħra Scouts Group.  L-istess sit qed jintuża għal skop edukattiv u scouting, b’kera ta’ 15-il sena versu ħlas ta’ €200 fis-sena. 

It-12; il-Boy Scouts u l-Girl Guides tan-North District.  Dawn qed jingħataw sit f’Pembroke.  Biex inkun eżatt u preċiż irrid ngħid li kien hemm żball fil-pjanta meta iktar kmieni din is-sena għaddejna sit lill-Girl Guides u kienu tħallew barra l-Boy Scouts.  Issa t-tnejn li huma qegħdin jiġu magħqudin f’din ir-riżoluzzjoni.  Dan is-sit qed jingħata b’kera ta’ 15-il sena versu ħlas ta’ €300 fis-sena.

It-13; il-Grupp Kulturali Bonsai.  Dawn se jingħataw fond ġo Bieb Notre Dame il-Furjana.  Dan huwa post viċin ħafna l-Argotti Botanical Gardens.  Diġà qiegħed għandhom b’encroachment, jużawh għal skop amministrattiv u anke bħala meeting place u issa se jingħata b’kera ta’ 15-il sena versu ħlas ta’ €250 fis-sena.  

Sur President, xtaqt nagħmel emenda żgħira għall-kuntratt tal-Iscouts tal-Ħamrun u nitlob lis-Sur Mamo jieħu nota.  L-emenda verbali tgħid hekk:

“Kull fejn tidher iċ-ċifra ta’ €1,000 titħassar u tidħol minflok iċ-ċifra ta’ €100.”. 

THE CHAIRMAN:  Kummenti?  L-Onor. Mizzi.

ONOR. JOE MIZZI:  Għar-rigward tal-emenda m’hemm ebda oġġezzjoni min-naħa tagħna. Din ir-riżoluzzjoni wkoll, bħala grupp Parlamentari, iddiskutejniha u dħalna fid-dettall fiha u naqblu totalment magħha, jiġifieri m’aħniex se nitolbu li d-diskussjoni tmur fil-plenarja, sempiċement tmur għall-vot.  

THE CHAIRMAN:  Aktar rimarki?  Jekk m’hemmx aktar rimarki se npoġġi l-ewwel l-emenda verbali li ressaq il-Ministru għall-kuntratt tal-Iscouts tal-Ħamrun.  Dawk favur?  (Onor. Membri:  Aye)  Dawk kontra?  Dawk li jastjenu? Agreed.

L-emenda verbali għaddiet nem. con.

THE CHAIRMAN:  Se nressaq issa għall-vot ir-riżoluzzjoni kif imressqa mill-Ministru Azzopardi kif emendata li tikkomprendi trasferiment ta’ 13-il proprjetà lil diversi għaqdiet.   Dawk favur?  (Onor. Membri:  Aye)  Dawk kontra?  Dawk li jastjenu?  Agreed.

Ir-riżoluzzjoni kif emendata għaddiet nem. con.
THE CHAIRMAN:  Mela dwar dawn iż-żewġ riżoluzzjonijiet nistgħu mmorru fil-plenarja llum stess, bil-permess tal-Kamra, sabiex jiġu approvati mingħajr il-ħtieġa ta’ dibattitu kif hemm stabbilit fil-liġi.  

ONOR. JASON AZZOPARDI:  Sur President, xtaqt nagħmel kumment żgħir kif hawn miġburin ħafna, jekk mhux kollha, mill-għaqdiet imsemmija fir-riżoluzzjoni. Għal kull buon fini se jkun hemm preċiżat fil-kuntratt li huwa importanti li l-għaqdiet, ġaladarba huma NGOs, ikunu rreġistraw mal-Kummissarju tal-NGOs ħalli b’hekk ikun hemm standard wieħed u jkunu hemm ċerta trasparenza.  Jiġifieri qed ngħid minn qabel, għalkemm ma qagħdtx nidħol fiha, li din se tkun talba fil-kuntratt.  Jien ħassejt li  għandi ninforma b’dan lill-Kumitat u anke lill-Awditur Ġenerali li wkoll huwa preżenti.  Grazzi ħafna. 

THE CHAIRMAN:  Se ngħaddi issa għall-item li jmiss fuq l-aġenda. 

RIŻOLUZZJONI DWAR GĦADD TA’ PROPJRETAJIET IMMOBBLI F’DIVERSI LOKALITAJIET TA’ MALTA APPARTENENTI LILL-GVERN TA’ MALTA U/JEW LILL-KOPORAZZJONI ENEMALTA JEW INKELLA MIŻMUMA, OKKUPATI JEW UTILIZZATI MILL-KORPORAZZJONI GĦALL-ĠENERAZZJONI, TQASSIM U PROVVISTA TA’ ENERĠIJA ELETTRIKA F’MALTA U GĦAWDEX.

THE CHAIRMAN:  Il-Ministru tal-Finanzi mhuwiex qiegħed hawnhekk għax jinsab imsiefer fuq xogħol tal-gvern minħabba l-ECOFIN.  Jien infurmat mill-Oppożizzjoni li għalkemm fil-prinċipju jaqblu ma’ din ir-riżoluzzjoni xorta waħda jixtiequ li jsir dibattitu fis-sessjoni plenarja.  Dan qed ngħidu sabiex ma ntawlux hawnhekk għax xorta waħda se ssir diskussjoni fis-sessjoni plenarja.  Ħalli ngħaddi ftit il-kelma lill-Onor. Mizzi sabiex jikkonferma dak li qalli, imbagħad se mai nirriferuha għas-sessjoni plenarja.

ONOR. JOE MIZZI:  Fir-realtà aħna naqblu fil-prinċipju, però peress li din hija kwestjoni li hemm diversi deputati li jridu jitkellmu u jesprimu l-opinjoni tagħhom fuq diversi affarijiet li għandhom x’jaqsmu magħha u peress li mhux kull Membru jista’ jiġi hawnhekk u jesprimi dak li jixtieq hu, aħna qegħdin nitolbu – għalkemm qed nagħtu l-indikazzjoni ċara li fil-prinċipju naqblu ma’ din ir-riżoluzzjoni – li bi qbil din titressaq għad-diskussjoni fil-plenarja jiġifieri m’għandniex għalfejn noqogħdu nieħdu l-vot hawnhekk.  Nerġa’ ngħid li  mhijiex kwestjoni li aħna m’aħniex naqblu ma’ din ir-riżoluzzjoni fil-prinċipju imma  għax hemm diversi deputati li jridu jesprimu l-opinjoni tagħhom fuq diversi affarijiet li hemm f’din il-mozzjoni.  

THE CHAIRMAN:  Rimarki?  Jekk m’hemmx iktar rimarki nista’ jiena nirrapporta li ma kien hemm ħadd fil-Kumitat kontra din il-mozzjoni, però kien hemm qbil unanimu li dak il-kunsens huwa soġġett għall-kundizzjoni li jsir dibattitu fil-plenarja?

ONOR. JOE MIZZI:  Tajjeb.  

MINUTI

THE CHAIRMAN:  Mela l-aħħar ħaġa hija l-approvazzjoni tal-Minuti, peress li fil-bidu qbiżnihom.  Hemm xi korrezzjonijiet għall-Minuti?  Jidher li m’hawnx għalhekk il-Minuti huma kkonfermati.

Il-Minuti tal-Laqgħa Nru. 17 li saret fis-27 ta’ April, 2012, ġew konfermati.

Fis-7:04p.m. il-Kumitat aġġorna.

